
Lenong ke leo le fofela godimo le re pha! 
pha! Le phaphasela godimo mo lefaufaung. 
Lenong le rwele leseka la gauta. Fa le le 
kwa godimo, leseka la wa. Lenong la kopa 
dinonyane go le thusa go batla leseka.

Lenong la kopa Lerubitshi. “Heela 
Lerubitshe,thusa tlhe! Ke timeditse leseka la 
me la gauta.”

Lerubitshi la araba, “Ke tlaa go thusa go le 
batla bosigo. Matlho ame a matona a bona 
thata mo lefifing. O ka kopa peulwana go go 
thusa.”

Lenong le Lerubitshi ba ya go kopa 
Peelwana. “Heela Peulwana, thusa tlhe! Ke 
timeditse leseka la me la gauta.”

Peulwana ya araba, “Ke tlaa go thusa go go 
batlisa mo godimo ga marulelo a matlo. Ke 
kgona go bona thata kwa godimo. O ka kopa 
Pidipidi go go thusa go batla.”

Lenong, Peulwana le botlhe ba ya go kopa 
Pidipidi “Heela Pidipidi, thusa tlhe. Ke 
timeditse leseka la me la gauta.”

Pidipidi ya araba “Ke tlaa go thusa go le 
batla mo letamong. Ke kgona go bona 
thata ka fa gare ga metsi. O ka kopa 
Phaphadikota.”

Lenong, Pidipidi le botlhe ba kopa 
Phaphadikota “Heela Phaphadikota, thusa 
tlhe. Ke timeditse leseka la me la gauta.”

Phaphadikota ya araba, “Ke tlaa go thusa 
go le batla mo dikoteng. Ke kgona go bona 
le go fata thata mo dikoteng. O ka kopa 
Papalagae go go thusa go le batla.”

Lenong, Phaphadikota le botlhe ba kopa 
Papalagae. “Heela Papalagae, thusa tlhe, 
Ketimeditse leseka la me la gauta.”

Papalagae ya araba, “Ke tlaa go thusa go le 
batla mo dikhabotong. ”Ke kgona go bona 
thata mo ntlung. Kopa Kgogo go go thusa.”

Lenong, Papalagae le botlhe ba kopa Kgogo. 
“Heela Kgogo, thusa tlhe. Ketimeditse leseka 
la me la gauta.

Kgogo ya khukhutha ya re, “Ke tlaa go thusa 
go le batla mo mmung. Ke kgona go fata 
fa gare ga mmu. Ke tlaa lebelela fa gare ga 
masimo a dikhabetšhe.” 

Kgogo ya simolola go fata. Ya fata fa le fale. 
Leseka ga le teng. Kgogo ya simolola go 
nagana gore leseka le wetse kgakala thata. 
Kgogo ya fata gape kgakajana le foo. “Bona 
Lenong, ke bone leseka la gago”. Ya bua e 
phophotha diphuka ka boitumelo.

Lenong la amogela leseka la lona. “Ke 
itumetse thata go bona leseka lame. Ke nako 
ya gore re bese nama re kete ke. Ke laletsa 
botlhe ba ba nthusitseng. Le ka moso le 
thuse le ba bangwe”.

